
আশাকানন

যত ছিল সেথা আর্য্যকুলোদ্ভব
মহাপ্রাণী মহোদয়,

ঘোর বজ্রাঘাতে একেবারে যেন
আকুলিত সমুদয়।

সে দুঃখ দেখিয়া, দেখিয়া সে ভাবে
আর্য্যসুতে চিন্তাকুল;

তুলিয়া দর্পণ আশা কহে “ইথে
চাহি দেখ আর্য্যকুল;

দেখ রে দর্পণে ভবিষ্যতে পুনঃ
ভারত কিরূপ বেশ;

দেখে একবার প্রাণের বেদনা
ঘুচা রে মনের ক্লেশ।”

দেখিলাম চাহি যেন পূর্ব্বদিক্
জ্বলিছে কিরণময়,

ভারতমণ্ডল সে কিরণে যেন
প্রদীপ্ত হইয়া রয়;

ভারত-জননী যেন পুনর্ব্বার
বসিয়াছে সিংহাসনে;

ফুটিয়াছে যেন তেমনি আবার
পূর্ব্ব তেজ হাস্যাননে;

ঘেরিয়া তাঁহারে নব আর্য্যজাতি
কিরীট কুণ্ডল তুলি

পরাইছে পুনঃ ভূষণ উজ্জ্বল
ঝাড়িয়া কলঙ্ক-ধূলি;

নবীন পতাকা তুলিয়া গগনে
ছুটেছে আবার দূত

ভুবন-ভিতরে করি ঘন নাদ
বদনে প্রভা অদ্ভূত;

দিক্দশবাসী মানব-মণ্ডলী
আনি সপ্ত সিন্ধুজল

